
Starfsáætlun Tröllaborga 2018-2019 

 
Leikskólinn Tröllaborgir  
Leikskólinn Tröllaborgir er staðsettur í Tröllagili 29 á tveimur fyrstu hæðunum í 9 hæða blokk sem er í eigu 
Félagsstofnunar stúdenta á Akureyri, FÉSTA. Akureyrarbær leigir húsnæðið og sér um rekstur skólans sem tók til 
starfa þann 19. ágúst 2004 og er því að hefja sitt fimmtánda starfsár. Leikskólastjóri frá upphafi er Jakobína Elín 
Áskelsdóttir. 

Tröllaborgir var við opnun einsetinn, fjögurra deilda leikskóli með rými fyrir 86-90 börn, frá 1½ árs aldri. 
Deildirnar heita Berg, Hvammur, Lækur og Móar. Á yngri barna deildunum, Læk og Móum, eru yfirleitt tveir 
árgangar sem og á eldri barna deildunum Hvammi og Bergi. Húsnæði leikskólans er 751 fm² að stærð og leikrými 
á hvert barn er 3,67 fm². Útileiksvæði er um 2.246 fm². FÉSTA sér um viðhaldsmál skólans og sinnir því vel.  

Í ágúst 2017 opnaði Tröllaborgir fimmtu deildina sem er 5 ára deild, Laut og er hún í húsnæði Glerárskóla. 
Deildin fékk aðstöðu í mjög rúmgóðri stofu sem er um 130 fm² að stærð. Einnig hefur deildin regulegan aðgang 
að íþróttahúsi og bókasafni Glerárskóla. Síðasti vetur gekk mjög vel og þetta skólaár verður haldið áfram að þróa 
starfið í Laut og samstarfið við Glerárskóla. Sér útileikskvæði er fyrir deildina þar sem börnin geta verið á afgirtu 
svæði. Þetta skólaár verða 20 börn í Laut. Byggja á nýjan leikskóla við Glerárskóla og er fyrirhugað að Laut verði 
starfrækt í þessari mynd þar til nýr leikskóli rís. 
 
Tölulegar upplýsingar um börn  
Skólaárið 2018–2019 er áætlaður fjöldi barna 107, 63 drengir og 44 stúlkur, þar af 20 börn í Laut, 10 drengir og 
11 stúlkur. Áætlaðar seldar dvalarstundir eru 865 og meðaldvalartími barna 8,08 klukkustundir á dag.  

Eitt sérkennslubarn er í skólanum á þessu skólaári með 50% sérkennslu, auk þess er sérkennslustjóri 
Tröllaborga í 50% starfi, samtals eitt stöðugildi v/sérkennslumála. Sérkennslustjóri sinnir ýmsum beiðnum frá 
deildarstjórum og kennurum vegna barna sem þeir hafa áhyggjur af, t.d. vegna hegðunarvanda, 
málþroskaraskana og ýmissa annarra mála. Sérkennslustjóri aðstoðar á deildum vegna þessara mála, kemur inn 
í foreldrasamstarf og á fundi tengda þeim börnum og sér um öll samskipti við þá fagaðila sem leita þarf til. 
Áætlaður fjöldi tvítyngdra barna eru átta börn skólaárið 2018-2019. 
  
Starfsmannamál  
Heimiluð stöðugildi í Tröllaborgum eru 24,03 auk eins stöðugildis vegna sérkennslu, alls um 25 stöðugildi. 
Heildarfjöldi starfsmanna í Tröllaborgum er áætlaður 30 starfsmenn og þar af er 50% sérkennslustjórastaða og 
50% stöðugildi vegna sérkennslu.   

Hlutfall fagmenntaðra kennara á deild, án sérkennslu, 1. okt 2018 er 90,68% og með sérkennslu 96,98%. 
Í heildarstöðugildum á deild, þ.m.t. afleysingar og í eldhúsi, er hlutfall fagmenntaðra 78,24%.  

 
Skipulagsdagar, fundir og námskeið 
Þetta skólaárið skiptast þær 48 stundir sem skólinn hefur fyrir námskeiðs-, skipulags- og fundardaga niður á 9 
daga. Það er misjafnt hvernig þeim er skipt niður, þrjá daga verður lokað allan daginn og sex daga lokað í 4 tíma. 
 Á haustönn er áhersla lögð á að innleiða MIO skimunarefni í stærðfræði fyrir börnin. Auk þess verður í 
annað sinn haldinn sameiginlegur dagur leikskóla á Akureyri í október sem ber heitið Gaman saman, lærum 
saman. Þar verða ýmsar áhugaverðar kynningar á fjölbreyttu starfi leikskóla. Á vorönn verður haldið áfram með 
MIO, farið í mat á samskiptum/endurgjöf milli kennara og barna og rýnt í félaga- og vinatengsl barna. Farið verður 
í náms- og kynnisferð innanlands í maí. Mögulega verður önnur fræðsla á þessum dögum um áhugavert efni sem 
verður í boði en ekki hefur verið auglýst enn.  
 
Símenntunaráætlun – starfsþróunaráætlun  
Símenntunaráætlun skólans fyrir veturinn 2018–2019 hefur verið lögð fram og tengist hún bæði bæði stefnu 
skólans og starfsþróun starfsmannahópsins. Ákveðið var að festa ekki of mikið niður fræðslu svo svigrúm sé til að 
sækja áhugavert efni sem mögulega verður í boði en ekki hefur verið auglýst enn. 
 
Haustönn 2018 

 Kennara sem eiga eftir að fara á TRAS námskeið sækja það á haustönn ef það er í boði. 

 MIO skimunarefni fyrir stærðfræði barna – innlögn og æfingar. 

 17. október: Sameiginlegur dagur leikskóla Akureyrarbæjar og nágrennis.  
Gaman saman, lærum saman – kynningar á fjölbreyttri starfsemi skóla ásamt öðrum áhugaverðum 
fyrirlestrum. 

 
Vorönn 2019 

 MIO skimunarefni fyrir stærðfræði barna – innlögn og æfingar. Fundur með ráðgjafa. 

 Kennara sem eiga eftir að fara á TRAS námskeið sækja það á vorönn ef það er í boði. 

 Skyndihjálp skv. áætlun, 4 – 6 starfsmenn  

 Náms- og kynnisferð 17. maí. 
 
Annað sept – maí  
Öryggistrúnaðarmaður og öryggisvörður fara á námskeið hjá Vinnueftirlitinu. 
Kennarar sem vinna að sérkennslu fara á námskeið sem áhugaverð eru. 
Starfsmenn í eldhúsi fari á námskeið sem eru í boði. 
Trúnaðarmenn sækja námskeið sem boðað er á. 
Skólastjóri og aðstoðarskólastjóri sækja þá fræðslu sem boðuð er hjá Akureyrarbæ. 
 
Önnur námskeið sem verða í boði á árinu en ekki er vitað um í dag verða metin hverju sinni og þátttaka á þeim 
skoðuð. 

ATH ! 

 Allir starfsmenn eru hvattir til að fara á þau námskeið sem þeim þykja áhugaverð og nýtast þeim í starfi. 
Bendum starfsmönnum á að sækja um styrk v/þeirra hjá stéttarfélögum, Ak.bær greiðir í þá sjóði vegna 
starfsmanna. Ef námskeiðin lenda á vinnutíma starfsmanna og hægt verður að gefa þeim leyfi, halda 
starfsmenn dagvinnulaunum ef námskeiðin tengjast skólastarfi og starfsþroska starfsmanna. 

 
 
Faglegar áherslur  
Sýn og stefnumið Tröllaborga byggja á Aðalnámskrá leikskóla og Skólastefnu Akureyrarbæjar. Uppeldisleg sýn og 
agastefna leikskólans byggir á hugmyndafræði um lífsleikni. Sýn skólans er að samþætta einkunnarorð skólans, 
„Hugur, Hjarta, Hönd“ svo jafnvægi verði milli þekkingar, tilfinninga og framkvæmdar í öllu starfi leikskólans. Sýn 
leikskólans byggir á þeirri trú að með því að efla og styrkja hið góða í hverjum einstaklingi skapist góður grunnur 
fyrir leik og námi barna. Hvert barn byggir síðan þar ofan á út frá eigin forsendum og getu.  

Í samræmi við þessa sýn leggur skólinn áherslu á lífsleikni, læsi og jóga. Ein af leiðum skólans til að vinna 
að framgangi lífsleikninnar er að vinna reglulega með dygðir í skólastarfinu, eina á hverri önn. Áhersla er lögð á 
að vinna með virðingu, sjálfsstjórn og ábyrgðarkennd einstaklinga gagnvart sjálfum sér og öðrum svo þeir finni til 
samkenndar og sýni tillitssemi í öllum samskiptum. Notuð eru kennslugögnin Lífsleikni í leikskóla sem komu út 
haustið 2006 og byggja á þróunarstarfi þriggja leikskóla á Akureyri í samvinnu við HA. Dygðir þetta skólaárið verða 
Hjálpsemi á haustönn og á vorönn verður dygðin Sköpunargleði tekin fyrir.  

Jóga með börnum er námsleið sem styður við og eflir lífsleiknistarf skólans, s.s. með slökun og ró í hvíld, 
leik og námi þar sem stefnt er að börnin verði meðvituð um skynjun og eigið jafnvægi, bæði líkamlega og andlega. 

Læsi er samþætt öllu starfi skólans, s.s. í gegnum lífsleikni þar sem unnið er með tilfinningalæsi sem 
stuðlar að góðri sjálfsmynd og sjálfsöryggi. Lögð er áhersla á að börnin æfist í að koma fram fyrir hvort annað 
með ýmsum hætti. Í dygðavinnunni er unnið með jákvæð samskipti, aukinn orðaforða og málskilningur er 
dýpkaður svo eitthvað sé nefnt. Umhverfi skólans styður við læsi, t.d. með myndrænu dagskipulagi og 
kennsluleiðum þar sem unnið er með þulur, rím, sögur, leiki og stafi. 
 
Mat og umbætur  
Í Tröllaborgum er leitað leiða sem miða að úrbótum og nýbreytni í öllu starfi skólans. Lögð er áhersla á að vinna 
eftir leiðum AGNsins, (Aukin gæði náms, skólaþróun í þágu nemenda) sem var þróunarverkefni í samstarfi við 
HA, þar sem allir koma að umbótastarfi skólans og leggja sitt af mörkum til að gera góðan skóla enn betri. 
Verkefnum er forgangsraðað, þau afmörkuð og unnin í hópum. Áhersla er á að jafnræði ríki í umræðuhópum og 
að allir hafi tækifæri til að koma skoðunum sínum á framfæri.  

AGNið hefur það að markmiði að skapa börnum og starfsmönnum leikskólans góð skilyrði til náms og 
þroska, ásamt því að stuðla að auknum gæðum. Þessi leið felst m.a. í því að styrkja þætti í stjórnskipulagi skólans, 
í starfi á deildum og innra mati.  

Á þessu skólaári verður m.a. áframhald á að meta samskipti og endurgjöf milli kennara og barna ásamt 

því að rýna í félaga- og vinatengsl barna. Mat verður á læsistefnu skólans út frá læsisstefnu Akb og sjálfsmat 
kennara í lífsleikni verður á sínum stað. Á vorönn verður metið hvernig til hefur tekist með innleiðingu MIO og 
það skoðað í tengslum við TRAS skimunarlistann um málþróun barna. 

 
Umbótaáætlun – þróunarstarf – nýbreytni  
Á síðasta skólaári var lokið við stórt umbótaverkefni á innra skipulagi skólans sem tókst mjög vel og leysti það 
ýmis önnur umbótaverkefni sem fyrirhuguð voru á komandi skólaári. Þennan vetur er því áhersla lögð á nýtt 
verkefni um MIO skimunarefni í tengslum við stærðfræði með börnum. Innleiðing verður á haustönn, á vorönn 
verður það tekið að fullu í notkun og mat á árangri skoðað í lok vorannar.  

Minni umbótaverkefni verða unnin jafnt og þétt eftir því sem þörf krefur. Síðasta vor var haldið námskeið 
í skólanum fyrir alla starfsmenn um Lubba og málbeinið og í framhaldi af því verður það starf enn frekar þróað.   
 

Foreldrasamstarf  

Foreldrafélag Tröllaborga var stofnað 11. janúar 2005, eins og lög um leikskóla gera ráð fyrir. Starfsreglur félagsins 

er að finna á heimasíðu leikskólans. Tilgangur félagsins er að stuðla að velferð barna og starfsfólks í Tröllaborgum 

og styrkja samskipti foreldra/forráðamanna barna og starfsfólks er þar starfar. Foreldrar greiða 1 sinni á ári í sjóð 

foreldrafélagsins, árgjaldið er 5.000.- krónur og er innheimt tvisvar á ári. Fyrir þann pening sér stjórnin um 

ýmislegt fyrir börnin, heldur t.d. jólaball, grillveislu, fer í sveitaferð og býður upp á leiksýningar. Stjórn 

foreldrafélagsins er skipað af 5–8 foreldrum og fundar stjórnin reglulega yfir vetrartímann. Aðstoðarskólastjóri 

situr fundi með þeim, ef óskað er eftir því, sem fulltrúi Tröllaborga. Síðasta skólaár sátu sex foreldrar í stjórninni, 

einhver endurnýjun verður í hópnum fyrir komandi skólaár og verða nýjir fulltrúar kosnir á aðalfundi félagsins 

núna í lok september. 

Foreldraráð Tröllaborga var fyrst kosið haustið 2009 en árið 2008 voru sett ný lög um leikskóla þar sem krafist er 
að foreldraráð skuli starfa við leikskóla. Starfstími foreldraráðsins er frá aðalfundi í lok september fram að næsta 
aðalfundi ár hvert. Kosið er í ráðið ár hvert á aðalfundi foreldrafélagsins og sitja aðilar í foreldraráði a.m.k. í eitt 
ár, heimilt er að sitja lengur. Þrír til fimm foreldrar sitja í ráðinu og æskilegt er að a.m.k. einn fulltrúi gefi kost á 
sér áfram í ráðið til að tryggja samfellu í starfinu og að einn þeirra sé í stjórn foreldrafélagsins. Foreldraráð setur 
sér starfsáætlun til eins skólaárs í senn, m.a. um tíðni funda, boðun þeirra og undirbúning. Skólastjóri boðar til 
fyrsta fundar að hausti og síðan á vorönn þegar vinna þarf skóladagatal komandi skólaárs. Þess á milli funda 
fulltrúar ráðsins eftir þörfum. Formaður ber ábyrgð á því að boða fundi utan funda með leikskólastjóra. Síðasta 
skólaár sátu fjórir foreldrar í ráðinu og ráðgera þrír þeirra að halda áfram en kjósa þarf nýja með þeim á aðalfundi 
foreldrafélagsins.  
 
Foreldraviðtöl – upplýsingastreymi  
Foreldrar nýrra barna fá kynningu frá leikskólastjóra og samtal við deildarstjóra rétt áður en börnin byrja í aðlögun 
eða meðan á henni stendur. Foreldrum er einnig boðið í stutt samtal eftir 3 mánuði en þeir geta einnig óskað 
eftir samtali hvenær sem er. Árleg samtöl eru svo boðuð í tengslum við TRAS skráningarnar á vorönn. Foreldrar 
eru boðnir velkomnir í leikskólann og hvattir til þess að taka þátt í því starfi sem fer fram í skólanum. Þeir eru 
sérstaklega boðnir í foreldrakaffi, í foreldrasamtöl, jólaföndur, grill, foreldrafundi o.s.frv. Foreldrar fá 
mánaðardagatal sent rafrænt í hverjum mánuði með upplýsingum um helstu þætti starfsins. Dygðavísar eru 
sendir foreldrum í upphafi hverrar annar. Í forstofu eru merktar upplýsingatöflur fyrir hverja deild og ein korktafla 
með sameiginlegum upplýsingum fyrir allar deildir. Mentor kerfið er einnig notað til að koma upplýsingum til 
foreldra auk þess sem lögð er áhersla á dagleg samskipti við foreldra í upphafi og lok hver dags. Tröllaborgir er 
með heimsíðu þar sem foreldrar finna einnig ýmsar upplýsingar og myndir um starfsemi leikskólans. Slóðin er: 
trollaborgir.is.  
  
Fræðslusvið – ráðgjafar  
Á fræðslusviði starfar sviðsstjóri ásamt fulltrúum og ráðgjöfum fyrir leik- og grunnskóla. Leikskólafulltrúi hefur 
verið starfandi fram til þessa en nú verður í fyrsta sinn ekki staða leikskólafulltrúa á fræðslusviði. Nýbúið er að 
ráða verkefnastjóra fyrir leikskóla og á eftir að skýrast hvert nákvæmlega hans hlutverk verður gagnvart 
leikskólum. Leikskólaráðgjafi er ráðgjafi í leikskólunum fyrir starfsmenn á deildum, auk þess að koma í eina til 
tvær heimsóknir á ári í hvern leikskóla.  

Sérfræðiþjónusta leikskólans  
Ef leita þarf aðstoðar utan skólans vegna sérþarfa einstakra barna er haft samband við ráðgjafa fræðslusviðs, að 
fengnu samþykki foreldra, og í samvinnu við foreldra er framhaldið skoðað nánar. Stundum þarf að leita eftir enn 
frekari ráðgjöf til að fá greiningu á þörfum barnsins. Leikskólaráðgjafi frá fræðslusviði kemur í heimsóknir í 
leikskólann vegna ýmissa sérkennslumála, fylgist með börnum og situr fundi með foreldrum, kennurum og 
sérkennslustjóra Tröllaborga.  
 
Samstarf við grunnskóla  
Á haustin byrjar Tröllahópur að starfa, bæði í leikskólanum og Laut. Í Tröllahóp eru elstu börnin og koma þau 
saman a.m.k. einu sinni í viku. Markmiðið er að efla börnin og styrkja á ýmsan hátt og undirbúa fyrir 
áframhaldandi skólagöngu og einnig er hugað að því að leikurinn fái að njóta sín. Samstarf er við Giljaskóla, sem 
er hverfisskóli Tröllaborga, þar sem börnin fara í nokkrar heimsóknir yfir veturinn og einnig er fyrsta bekk boðið 
að koma í leikskólann. Samstarfið við Glerárskóla heldur áfram að þróast í tengslum við Lautina. Eins og áður er 
farið vikulega í íþróttahús Glerárskóla með tvær elstu deildir Tröllaborga.  
 
Samstarf varðandi öryggismál  
Í Tröllaborgum er vel staðið að þeim þáttum er lúta að öryggismálum og koma eftirlitsaðilar frá eldvarnar-, 
heilbrigðis- og vinnueftirliti yfirleitt árlega í úttektir. Einnig er beintenging við vaktstöð Securitas sem kemur 
árlega og yfirfer kerfið, loftræstikerfið er einnig yfirfarið árlega. Öryggistrúnaðarmaður og öryggisfulltrúi eru í 
leikskólanum og Litli rauði krossinn er hópur starfsmanna sem sinnir andlegri og líkamlegri skyndihjálp. 
Verklagsreglur eru í útiveru, s.s. um svæðaskiptingu til að tryggja jafnt eftirlit um allt svæðið og lóðin er yfirfarin 
á hverjum morgni áður en börnin fara út. Rýmingaræfing er tvisvar á ári, næst verður hún í október. 
Slysaskráningar eru gerðar og metnar að loknum vetri. Árið 2007 var unnið áhættumat og fara 
öryggistrúnaðarvörður og öryggisvörður árlega yfir gátlista áhættumatsins og vinna úrbætur ef þörf krefur.  
 
 
Skóladagatal – dagskipulag   
 
7:45 Tröllaborgir opna – móttaka og róleg stund fram að morgunmat  
8:15-8:45 Morgunverður  
8:45-11:30 Leikur/nám, úti og inni, ávaxtastund, samverustund  
11:30-12:00 Hádegisverður  
12:00-14:30 Hvíld/svefn, leikur úti og inni, samverustund  
14:30-15:00 Nónhressing  
15:00-16:00 Leikur/nám/útivera  
16:00-16:15 Tröllaborgir loka.  
 
 
 
 
Akureyri september 2018 
 
Jakobína Elín Áskelsdóttir 
skólastjóri Tröllaborga 


